
Euskal curriculuma: biharko Euskal Herria gaurdanik sortuz 

Loren Arkotxa Igor Elortza 

Udalbiltzako lehendakaria / Udalbiltzako hezkuntza arduraduna 

Badira, nazio bat egituratzeko orduan, funtsezkoak diren osagaiak; hezkuntza horietako bat da, baina hori baino gehiago ere bada. Hezkuntza, nazio baten etorkizuna bermatzeko ezinbesteko tresna da. Belaunaldi berriek osatuko baitute biharko jendartea: jasotzen duten heziketa nolakoa, biharko jendartea halakoa. Horrela, hezkuntza euskaldunak jendarte euskalduna sortuko du. Hezkuntza askatzaileak, jendarte askea. 

XIX. mendean hezkuntza sistema modernoak sortu eta orokortu zirenetik, hezkuntza oso loturik egon da eskola eta unibertsitatearen esparru formalera. Ez da beti horrela izan. Belaunaldiz belaunaldiko ezagutzaren transmisioa, komunitatean, herrian, sendian egin izan da gurean. Eta XXI. mendearen hasiera honetan ere, inoiz baino nabariagoa da hezkuntza prozesua ez dagokiola soilik hezkuntza sistemari, kolektibitate osoari baizik. Globalizazioaren garai honetan, non pentsamendu eta bizi eredu uniformea zabaltzen ari den, eskolak gutxi egin dezake gazteon heziketari dagokionez, beste gizarte instituzioen laguntzarekin ez bada. Orain arte, euskaldunok geure hizkuntza, kultura eta mundu ikuskera belaunaldiz belaunaldi igortzeko eta egoera berrietara egokitzeko gai izan gara. Honaino iritsi izana, horra hor baieztapen horren froga argia. Eta hori horrela izan da, hezkuntza sistema propioa antolatzea eragotzi eta hezkuntza sistema arrotzak inposatu zaizkigun arren. Indarrez inposatu ere. 1720. urtean, Beasaingo maisua kontratatu zutelarik, honako irizpide hau finkatu zioten: «Que no les permita hablar en vascuence sino en castellano, poniendo anillo y castigándoles como merecen». Euskaraz mintzatzen zen ikasleari eraztuna ematen zion maisuak, eta ikasle horrek euskara erabiltzen zuen hurrengo ikaskideari pasa behar zion. Egunaren amaieran eraztuna zeukan gizajoa zigortzen zuen maisuak. Bada, eraztun anker horren erabileraren azken testigantza 1950eko hamarkadakoa da. Hau da, euskal eskoletan berrehun urte baino gehiago indarrean egondako praktika bortitza izan da hori. Eta berrehun urte asko da. Berrehun urtez beste hizkuntza bat, beste kultura bat, beste mundu ikuskera bat inposatu digute, besteak beste hezkuntza sistemaren bidez, espainiarra bata, frantsesa bestea, baina biak ala biak desnazionalizazio tresna. Egun ere pairatzen ari gara akulturizazio prozesu horren ondorioak. Alta, egoera kezkagarri horren aurrean, euskaldunok hezkuntza bitartekoak sortzeko gai izan gara. XIX. mendearen amaieran haurrei euskararen gramatika irakasteko liburuak argitaratzen hasi ziren. 1896an lehenengo euskarazko eskola sortu zuen Azkuek, Bilbon. Hogei urte beranduago, Bizkaiko auzo eskolak irekitzen hasi ziren, harik eta 1923an, lehenengo, eta 1937an, behin betiko, debekatuak izan arte. 1946an Elbira Zipitriak eskolak ematen hasi zen Donostiako bere etxean, eta 1959rako baziren 17 Donostian ziharduten etxe-ikastolak. 60ko eta 70eko hamarkadetan ikastolen mugimendua loratu egin zen, eta 80ko hamarkadatik aurrera eskola publikoan ere euskarazko lerroak eta ikastetxeak ireki ziren. Ahalegin horiei esker, gure kultur ondarearen adierazpenik nabarmenena, euskara, berreskuratu, batu eta eskola munduan bere lekua lortzen hasi da. Asko geratzen da oraindik egiteko hizkuntzaren arloan: egun euskal ikastetxeetan ikasten ari den hamar ikasletik sei ez da euskaldunduko, eta unibertsitate nahiz lanbide heziketan euskararen presentzia oso urria da. Hala ere, euskarazko hezkuntzak urrats asko egin dituenik ezin uka. Ordea, gauza bat da euskarazko hezkuntza eta, bestea, hezkuntza euskalduna. Euskalduntzeko, euskara ezagutzeaz gain, Euskal Herrian sortu edota egokitu diren kultur adierazpen nabarmenenak bereganatu behar dira. Horrekin batera, XXI. mendeko euskaldunak hezi nahi baditugu, euskaldun gaurkotuak, behar berriei egokituak eta aurrerapenetan txertatuak behar ditugu. Horixe da, hain zuzen ere, Euskal Curriculumaren funtsa. Curriculuma. Hezkuntza esparruan erabiltzen den hitz nahiko teknikoa izaki, beharrezkoa da aipatu kontzeptuaren gaineko argipena egitea. Laburbilduz, Euskal Curriculuma honako galdera honi eman beharreko erantzuna da: «Zeintzuk dira, derrigorrezko hezkuntza bukatzean, Euskal Herriko ikastetxe batean ikasten ari den 16 urteko gazteak, gutxienez ezagutu behar dituen kontzeptuak, lortu behar dituen trebetasunak eta bereganatu behar dituen balioak?».Erantzuna, bistan da, ez da galdera bezain laburra, txosten mardul bat baizik. Txosten horretan bilduko lirateke euskal ikasleek ezagutu beharreko kontzeptu, trebetasun eta balioak. Eta gaur da eguna non, euskaldunok, ez dugun galdera horrentzako erantzun bateraturik. Badira curriculumaren ildoan lan eskerga egin duten irakasle, guraso, ikastetxe eta argitaletxeak, baina ez dago Euskal Herri osoko ikastetxeetarako baliagarria litzatekeen erreferentzia pedagogiko komunik. Ez dago Euskal Curriculumik. Eta Udalbiltzarentzat funtsezko erronka da hori. Izan ere, hizkuntzarekin batera, curriculuma da hezkuntza sistema bat definitzen duen elementu garrantzitsuena. Alde horretatik, Euskal Curriculuma sortu eta aplikatzea hezkuntza sistema nazionala eskuratzeko igo behar dugun eskaileraren hurrengo maila da. Ildo honetan, Udalbiltzak, Euskal Herriko Ikastolen Konfederazioarekin eta Sortzen-Ikasbatuaz-ekin batera, Euskal Curriculuma sortzeko prozesua abian jarri zuen orain dela bi urte. Prozesu horrek hezkuntza erkidego osoaren parte-hartzea eskatzen du, hezkuntza sistemaren ardatzaz ari gara eta. Baita Euskal Herri osoarena ere. Izan ere, lehen aipatutako galderaren eskutik, honako beste galdera hauek datoz: «Zer-nolako pertsonak hezi nahi ditugu Euskal Herrian? Zer-nolako gizartea sortu nahi dugu etorkizunera begira?» Hortaz, Euskal Curriculuma eraikitzeko orduan, hezkuntza eztabaidarekin batera, eztabaida soziala ere eman beharra dago. Eztabaida sozial horrek, Udalbiltzaren ustez, honako bi maila hauek hartu behar ditu kontuan: 

Herritik eskolara. Badira Euskal Herrian eremuz eremu lanean ari den herritar eta herri eragile ugari, eta bakoitzak, bere esperientziatik abiatuta, euskal curriculumaren gaineko ekarpenak egin ditzake. Esaterako, ekologiaren arloan dabiltzanek ekarpena egin dezakete ingurumenarekiko errespetuan oinarritutako hezkuntzaz. Eta berdin euskalgintzan, emakume mugimenduan, komunikabideetan, kulturgintzan eta beste hainbat eremutan lanean dabiltzanek ere. 

Eskolatik Herrira. Belaunaldi berrien heziketa, lehen esan bezala, ez da eskolan hasi eta amaitzen; familian, lagunartean eta kalean ere gauzatzen da. Horregatik, eskolak, berak bakarrik, ezin bidera lezake euskal haur eta gazteen heziketa. Gizartearen beste eremuek ere heziketa prozesu horretan lagundu eta parte hartu behar dute. Urtarrilaren 28an, Bilbon, Euskal Herriko Ikastolen Konfederazioarekin eta Sortzen-Ikasbatuaz elkartearekin egindako agerraldi bateratuan iragarri bezala, eztabaida edukatibo eta sozialaren garaia heldu da. Aipatu bi eragileek hezkuntza arloko eztabaida bideratzeko ardura hartu dute, beste eragile batzuekin elkarlanean. Udalbiltzak, bere aldetik, eztabaida soziala bideratzeko ardura hartu du. Eta euskal eragile eta herritar guztiei eztabaida horretan parte har dezaten gonbidatuz amaitu nahi dugu hausnarketa hau. Izan ere, eta komeni da ez ahaztea, biharko Euskal Herriaz ari baikara. 



